Nazioarteko Arkitektura, Hiria eta Energia Biltzarra egingo dute Iruñean, hilaren 21ean eta 22an
Low Carbon Cities da 4. edizioaren lema, eta isuri kutsagarri gutxiko hiriak aldarrikatzea da asmoa
Iruñean egingo dute Nazioarteko Arkitektura, Hiria eta Energia Biltzarraren 4. edizioa (Cibarq10), urriaren 21ean eta 22an, Baluarte Batzar Jauregi eta Auditorioan. Biltzarra Energia Berriztagarrien Zentro Nazionalak (gaztelaniaz CENER) antolatu du, Nafarroako Gobernuarekin elkarlanean, eta estatuko eta nazioarteko bioklimatika eta ingurumen arkitektura eta ingeniaritzako adituek parte hartuko dute.
Ekitaldia aurkeztu dute Berrikuntza, Enpresa eta Enplegu kontseilari Jose Maria Roig Aldasorok eta Lurralde Antolamendu eta Etxebizitzako eta Toki Administrazioko kontseilari Amelia Salanuevak. Salanueva kontseilariaren hitzetan, biltzarra “aukera ezin hobea izango da proiektu eramangarrien inguruan hausnartzeko, sakontzeko eta ezagutzak jasotzeko”.
Aurtengo edizioaren lema da “Low Carbon Cities”, eta helburua isuri gutxiko hiriak aldarrikatzeko eztabaida foro izatea. Asmoa da, hain zuzen, hausnarketa egitea eta hirien barruan konponbideak bilatzea, aldaketak egiteko eta energia modua eraginkorrean erabiltzeko moduak aurkitzeko. Horretarako, energia modu eraginkorrean erabiltzen duten eraikinen adibideak jarriko dituzte, eskala handiko integrazio proiektuen berri emango dute eta hirietan isuri gutxi izateko konponbide teknologiko aurreratuak azalduko dituzte.
Roig kontseilariaren arabera, Nafarroan beti saiatu gara energia ahalik eta gutxien kutsatuz sortzen, modu ekologikoagoan, herritarrek eskatzen duten gisan, eta hirietan mugikortasun eramangarriaren aldeko apustua egin beharko litzateke. Nafarroako Gobernuak hiri eta eraikin eramangarriak babesten ditu eta sektoreko profesional guztiak inplikatzen dituen neurriak sustatzen ditu. Salanueva kontseilariak azaldu du, batetik, Sarrigurengo ekohiriaren sustatzaileei diru-laguntzak eman dizkietela (15 milioi euro baino gehiago) eta proiektu horrek nazioarteko bi sari jaso dituela; eta bestetik, babestutako 1.000 etxebizitza baino gehiago eraikitzeko lurzoru lehiaketa egin dutela eta proiektu horretan energia eraginkortasunari emango diotela lehentasuna.
Gainera, kontseilariak esan duen moduan, iaz onartutako Presako Neurrien Legea medio 2,5 milioi euro baino gehiago eman dizkiete A, B edo C energia sailkapena lortu duten proiektuei.
Hamar hitzaldi baino gehiago eta mahai-inguru bat
Biltzarrari hasiera emango diote Nafarroako Gobernuko Lehendakari Miguel Sanz Sesmak, Etxebizitza Ministerioko idazkari nagusi Javier Eugenio Ramos Guallartek, Iruñeko alkate Yolanda Barcina Angulok eta CENER erakundeko zuzendari nagusi Jose Javier Armendariz Quelek.
Hizlariei dagokienez, hona hemen adituen zerrenda: Ken Yeang, arkitektura ekologikoan munduan den arkitekto ospetsuenetako bat; Iñaki Ábalos espainiarra, eraikin eta lokalak eraikitzen eta birgaitzen eta paisaiaren antolamenduaren eta hiri azpiegituren arloan lanean aritzen den profesionala; Matthias Schuler, Stuttgarteko Unibertsitatean ingeniari mekanikoaren titulua lortutakoa eta eraikinen energiaren eta eramangarritasunaren sektoreko Transsolar enpresako bazkide sortzailea; Stephen Selkowitz fisikaria, Kaliforniako (AEB) Lawrence Berkeley National Laboratory (LBNL) erakundeko Eraikuntza Teknologien Saileko zuzendaria.
Hitzaldiak goizeko 9.00etan hasiko dira eta honako gai hauek izango dituzte hizpide: habitat eramangarriak, edertasun termodinamikoa, eusgarritasuna eta teknologia, Europako energia eramangarria, hiri diseinu sozialak, isuririk gabeko hiriak, diseinu ekologikoa eta plangintza. Azkenik, biltzarrak irauten duen bitartean CIBARQ Esperientzia eta Proiektuen 3. Erakusketa egongo da ikusgai Baluarte Batzar Jauregi eta Auditorioko atondoan. Erakusketan jaso dituzte gai hauei buruzko adibide garrantzitsuenak: energiaren gestioa, ura, materialak, hiri jarduerak eta profesionalek egindako aurrerakuntza teknologikoak.
